Հիմնավորում
«Հայաստանի Հանրապետության աշխատանքային օրենսգրքում փոփոխություն և լրացում կատարելու մասին» օրենքի նախագիծն անհետաձգելի համարելու վերաբերյալ

«Հայաստանի Հանրապետության աշխատանքային օրենսգրքում փոփոխություն և լրացում կատարելու մասին» օրենքի նախագիծն առաջարկվում է համարել անհետաձգելի՝ հետևյալ հիմնավորմամբ.
Նախագծի ընդունման անհետաձգելիությունը պայմանավորված է աշխատանքային հարաբերություններում աշխատողների ընտանեկան պարտականությունների և աշխատանքային գործունեության համատեղման արդյունավետ մեխանիզմների ներդրման անհրաժեշտությամբ։ Գործող օրենսդրությամբ «ծնողական ժամի» վերաբերյալ կարգավորման բացակայությունը գործնականում դժվարացնում է հատկապես անչափահաս կամ հաշմանդամություն ունեցող երեխաներ խնամող աշխատողների սոցիալական պաշտպանությունը։
[bookmark: _GoBack]Առաջարկվող կարգավորումները միտված են ընտանիքի ինստիտուտի ամրապնդմանը, աշխատողների սոցիալական պաշտպանվածության բարձրացմանը և աշխատանքի արդյունավետ կազմակերպմանը, ուստի նախագծի ընդունումն անհետաձգելի ընթացակարգով հանդիսանում է անհրաժեշտ և հիմնավորված։
Միաժամանակ, հաշվի առնելով, որ նախագիծը քննարկվել է 8-րդ գումարման Ազգային ժողովի պատգամավորների մասնակցությամբ, ինչպես նաև այն հանգամանքը, որ 8-րդ գումարման Ազգային ժողովի լիազորությունների ժամկետը սահմանափակ է, իսկ օրակարգը՝ ծանրաբեռնված, առկա է նախագծի անհետաձգելի ընդունման օբյեկտիվ անհրաժեշտություն՝ արդեն իսկ իրականացված քննարկումների արդյունքներն իրացնելու նպատակով։
Վերոգրյալը հիմք ընդունելով՝ նախագիծը համարվում է անհետաձգելի և ենթակա է առաջնահերթ քննարկման և ընդունման։

